
Dithero tsa Tirelano mo Kutlwanong

18/2014 Ka Sontaga o o bidiwang Infokafite, e le ka 09. 03. 2014



MO LEINENG LA MODIMO O E LENG RARA LE MORWA LE MOWA O O BOITSHEPO!

1.
Sefela sa 246 - 227/235

2. 
Thapelo: Modimo, Mong-wa-thata-yotlhe, Rra-masedi, re a go leboga, ka o itshenoletse mo go rona gore tse di molemo tsotlhe di tswa go wena, di fologa mo go wena. Ke gona re go kopang gore o re thuse go go ikanya ka metlha. O re thuse gore re se ka ra timela, le e seng go tsiediwa ke ope go latlha tumelo eo, mme re nne re go ikanye, re dumele gore re filwe se segolo ka go tsalwa sešwa go nna bana ba gago. O re thuse gore re se bee molato wa rona mo go yo mongwe, fa  re leofa, mme re ipone melato ya rona, re boele mo go wena go batla neo ya dineo mo go wena, e bong go itshwarelwa maleo ka ntlha ya ga Keresete. O re utlwe ka ntlha ya gagwe yo e leng Morwao, Morena, Morepholosi. Amen.

3.
Epistolo ka fa thulaganyong ya 2 e kwadilwe mo go Bahebere 4:14-16;

Efangele ka fa thulaganyong ya 1 e kwadilwe mo go Matheo 4:1-11.

4.
A go ipolelwe tumelo ya bokeresete!

5. 
Sefela sa 92 - 85/88

6.
Thapelo ya mmadi wa thero.

7. 
Epistolo ka fa thulaganyong ya 6 e kwadilwe mo go Jakobo 1:12-18, e re: "Mme mokaulengwe yo o kwa tlase a a ipoke ka bogolo jwa gagwe. Yo o humileng ene a a ipoke ka bobotlana jwa gagwe; gonne o tla nyelela jaaka sethunya sa bojang. Gonne e a re letsatsi le tlhaba ka mogote o o fisang, le swabise bojang, mme sethunya sa jona se tlhotlhorege, bontle jwa sebopego sa sona bo nyelele: Mohumi le ene o tla nyelela jalo mo metsamaong ya gagwe. Go sego monna yo o itshokelang diteko; gonne e tla re a sena go bonwa a fentse diteko, a amogele serwalo sa botshelo se Morena o se solofeditseng bone ba ba mo ratang. A go se nne ope yo e reng a raelwa a re: ‘Ke raelwa ke Modimo.’ Gonne Modimo ga o ka ke wa raelwa ke bosula, mme ona ka osi ga o raele ope. Mme mongwe le mongwe o a raelwa, fa a gogwa gongwe a okwa ke keletso ya gagwe. Morago e re keletso e sena go nemera, e tsale boleo; boleo jone e re bo sena go tlala, bo tsale loso. Ba ga etsho ba ba rategang, lo se ka lwa timela! Neo nngwe le nngwe e e molemo le mpho nngwe le nngwe e e tletseng e tswa kwa godimo, e fologa kwa go Rra-masedi yo go se nang phetogo epe mo go ene, le e seng kamogano ya bosigo le motshegare. O re tsetse ka fa go rateng ga gagwe ka lefoko la boammaaruri gore re nne mangwe a mabutswapele a dibopiwa tsa gagwe." Amen.

8. Thero: Barategi mo Moreneng wa rona Jesu Keresete, tse di molemo, tse e leng tsona di tswa mo Modimong o e leng ona, di fologa kwa go Rra-masedi. Ke yona thuto e kgolo ya Lefoko la thero ya kajeno. Ka Sontaga wa kajeno o e leng Sontaga wa ntlha mo sebakeng sa dipogo Efangele e re bontsha ka fa Satane a lekileng go raela Jesu Morena wa rona ka teng. Mo Lefokong la thero re a utlwa gore Satane o leka jang go re timetsa, le go re tsietsa ka mefutafuta ya dithaelo le ditsietso. O leka go re timetsa, le go re tsietsa  ka metlha gore re gopole gore tse di molemo tse rona badumedi re nang natso ke tsa rona, re di ipaakanyeditse ka thata le dinonofo tsa rona. Le dikeletso tsa rona di ntse di re raela jalo. Ke gona re gopodiwang kajeno gore "neo nngwe le nngwe e e molemo le mpho nngwe le nngwe e e tletseng e tswa kwa godimo, e fologa kwa go Rra-masedi yo go se nang phetogo epe mo go ene, le e seng kamogano ya bosigo le motshegare." Motlhanka wa Modimo, e bong Jakobo, monnawe le motlhanka wa Morena Jesu Keresete o re kaela ka thanolo e kgolo gore rona ba re leng badumedi re se ka ra timela ka go gopola gore tse di bosula di tswa go gongwe, mme tse di molemo di tswa mo go rona. Lefoko la kajeno le a tiisa gore tse di bosula di tswa mo dikeletsong tsa rona, tse di molemo di tswa mo Modimong. Ke gona Lefoko la kajeno le supang dineo tse dikgolo tse di molemo, fa e le tse di tswang mo go Rra-masedi. Ka go latela ditemana tsa Lefoko leo re bona tse tlhano.

   1. Sa ntlha se re: Ke neo e kgolo e e molemo ya ga Rra-masedi, fa modumedi yo o kwa tlase a ipoka ka bogolo jwa go nna ngwana wa Modimo. Re a itse gore ke thaelo e kgolo mo gare ga bakeresete, fa modumedi yo o kwa tlase, yo o humanegileng, a lwala, a tshwenyega ka mefutafuta ya ditlalelo tsa ka fa ntle, gongwe tsa boleo, a ka latlha tsholofelo le boikanyo. Ka pejana o a gopola gore o latlhilwe ke Modimo. Ke gona re kaelwang gore re ipoke ka bogolo jwa rona. Go humanega, go lwala, go tshwenyega, go nna kwa tlase ga se se segolo. Ke se se maswe. Mme khumanego, malwetse, gongwe matshwenyego a mangwe a a se ka a re tseela bogolo jwa go nna bana ba Modimo, re nne re ikanye gore re ratiwa ke Modimo, ke ene Rraetsho, re ipoke ka kitso eo. Tumelo e e ntseng jalo ke neo e kgolo ya ga Rra-masedi.

   2. Sa bobedi se re: Ke neo e kgolo e e molemo ya ga Rra-masedi, fa modumedi yo e leng mohumi a sa direle "Mamone," a sa ikanye dikhumo tsa gagwe, fa a gopola ka metlha gore dikhumo tsa gagwe ga di na go mo femela mo losong, fa a gopola ka metlha gore o tla swa fela jaaka bahumanegi. Ke sona se re se utlwang ka mafoko a a reng: "Yo o humileng ene a a ipoke ka bobotlana jwa gagwe; gonne o tla nyelela jaaka sethunya sa bojang. Gonne e a re letsatsi le tlhaba ka mogote o o fisang, le swabise bojang, mme sethunya sa jona se tlhotlhorege, bontle jwa sebopego sa sona bo nyelele: Mohumi le ene o tla nyelela jalo mo metsamaong ya gagwe." Lefoko la Modimo le supa bogolo mo mafelong a le mantsi gore dikhumo ga di na go mo femela mo tatlhegong ya go latlhelwa mo losong lo lo sa khutleng mo moleteng wa molelo.  Mme le fa go ntse jalo motho o gogiwa ka pejana ka diphatsiphatsi tsa dikhumo. Ka moo re re: Ke neo e kgolo ya ga Rra-masedi, fa le mohumi a ka fiwa gore a se ikanye dikhumo tsa gagwe, mme a ikanye gore le ene o tshela ka boitshwarelo jo bo mo leineng la ga Keresete.

   3. Sa boraro se re: Mme ga se neo ya Modimo fela, fa mohumi a ikanya Modimo jalo. Ke neo ya Modimo, le fa e le mangmang a  ikanya Modimo jalo, le fa e le mohumi, le fa e le mohumanegi. Ke neo ya ga Rra-masedi, fa motho a itshokela diteko, a di fenya, a amogela serwalo sa botshelo, a rata Morena, le fa e le boLasaro, le fa e le bahumi. Epistolo e re: "Go sego monna yo o itshokelang diteko; gonne e tla re a sena go bonwa a fentse diteko, a amogele serwalo sa botshelo se Morena o se solofeditseng bone ba ba mo ratang." Motho ka boene, le fa e le modumedi yo mogolo, ga a kgone go itshokela diteko, le e seng go di fenya, le e seng go rata Morena ka fa tlhagong ya gagwe. Boitshoko jwa go di itshokela, phenyo ya go di fenya, lorato lwa go rata Morena ke dineo tsa ga Rra-masedi. Ke lesego la gagwe. Ke Morena yo o solofetsang ba ba mo ratang serwalo sa botshelo.

   4. Sa bone se re: Ke neo e kgolo ya ga Rra-masedi, fa modumedi a tlhomama mo kitsong ya gore Modimo ga o gogele motho mo bosuleng. Fa motho a ineela mo bosuleng, o ineela mo go jona ka go gogwa ke dikeletso tsa gagwe. Ke gore ke molato wa gagwe, fa a tsena mo losong. Lefoko la kajeno le rialo, le re: "A go se nne ope yo e reng a raelwa a re: 'Ke raelwa ke Modimo.' Gonne Modimo ga o ka ke wa raelwa ke bosula, mme ona ka osi ga o raele ope. Mme mongwe le mongwe o a raelwa, fa a gogwa gongwe a okwa ke keletso ya gagwe. Morago e re keletso e sena go nemera, e tsale boleo; boleo jone e re bo sena go tlala, bo tsale loso." Ke ka ntlha ya mafoko ao, fa Epistolo eno e tlhophilwe go nna Lefoko la thero ka Sontaga wa kajeno wa Infokafite, e tsamaelane le Efangele e e buang ka ga go raelwa ga Jesu ke Satane mo sekakeng. Ka ene Jesu re a bona gore ga a ka a raelwa ke dikeletso tsa gagwe, a raelwa ke Satane. Ke gona a itshoketseng diteko, a di fenya. Rona ga re na go ipata ka go bua gore ke Satane yo o re raelang. Molato ke wa rona, fa re ineela mo boleong ka go raelwa ke ene, ke molato wa rona, ka re gogwa ke keletso ya rona. Ke neo ya ga Rra-masedi, fa re ipolela jalo, fa re sa leke go baya molato wa go leofa mo go ope o sele. Kana ke sa batho tota gore ba leke ka metlha go baya molato wa bosula mo go yo mongwe, jaaka Atame le Efa ba setse ba dirile mo tshimong ya Etene. Kana fa re ipolela molato wa rona, tsela e baakanngwa gore re ikwatlhaele maleo a rona, re batle thuso ya boitshwarelo mo go Keresete, re ikanye le 

   5. sa botlhano se se bolelwang ka Epistolo ya kajeno se se reng: Ke neo ya ga Rra-masedi, fa motho a dumela gore o amogetswe ke Modimo go nna ngwana wa ona. Rra-masedi "o re tsetse ka fa go rateng ga gagwe ka lefoko la boammaaruri gore re nne mangwe a mabutswapele a dibopiwa tsa gagwe." Re pholositswe ka boitshwarelo ka go dumela mo go Jesu Keresete. Ga go tswe mo go rona. Ke neo ya Modimo. Ga se ka ditiro gore go se nne ope yo o ipokang.

   Ke tsona tse tlhano tsa Epistolo ya kajeno ka bokhutshwane fela. Ke re: Ke dikaelo tse di tlhokegang ka metlha. Re mo thaelong go gopola gore tse di bosula di tswa go gongwe, mme tse di molemo di tswa mo go rona. Lefoko le a re supetsa gore bosula ke tsa rona, molemo ke wa Modimo.  A re se ka ra timela ka go gopola gore tse di molemo di tswa mo go rona, mme re nnele ruri mo kitsong ya gore "neo nngwe le nngwe e e molemo le mpho nngwe le nngwe e e tletseng e tswa kwa godimo, e fologa kwa go Rra-masedi yo go se nang phetogo epe mo go ene, le e seng kamogano ya bosigo le motshegare," le fa e le tsa botshelo jono, gongwe tsa botshelo jo bo sa khutleng. Rra-masedi o di re file ka ntlha ya ga Jesu Keresete, Morwawe, Morena, Morepholosi. Amen.

9. Thapelo: Morena, re lebogela Lefoko la gago, o re thuse gore re amogele tsotlhe tse re nang natso ka tebogo, re nnele ruri mo tseleng ya go go leboga ka ntlha ya ga Jesu Keresete, Morepholosi!  Amen.  

Thapelo ya Morena: Rara wa rona yo o mo legodimong ...

10.
Sefela sa 4 - 4/4 

A kagiso ya Modimo e e fetang tlhaloganyo yotlhe e boloke dipelo tsa rona le maikutlo a rona mo go Keresete Jesu, Morena, Morepholosi. Amen.


Thero eno e kwadilwe ke E. A. W. Weber ka ngwaga wa 1969; 2002;2008.

Kgatiso le go rongwa ga dithero tseo go tshegediwa ke kopano e e bidiwang The Lutheran Heritage Foundation.

